
Nafarroako Gobernuak azken lau legegintzaldietan Auzitegi Gorenaren Bigarren Salako Laugarren Ataleko 20775/2020 auzi berezian adierazitako pertsona fisiko nahiz juridikoei eginiko edo finantzatutako obra-lizitazio eta -esleipenak aztertzeko ikerketa-batzordearen osaera, antolaketa eta funtzionamenduari buruzko arauak
Lehenbizikoa. Ikerketa batzordea eta haren jarduketak Parlamentuko Erregelamenduaren 71. artikuluan eta harekin lotutakoetan ezarritakoari egokituko zaizkio.
Bigarrena. Ikerketa-batzordearen xedea izanen da Nafarroako Gobernuak azken lau legegintzaldietan Auzitegi Gorenaren Bigarren Salako Laugarren Ataleko 20775/2020 auzi berezian adierazitako pertsona fisiko nahiz juridikoei eginiko edo finantzatutako obra-lizitazio eta -esleipenak aztertzea.
Hirugarrena. Ikerketa-batzordea honela osatuko da: legegintzako batzordeetan kide bat baino gehiago duten talde parlamentarioek bi kide izanen dituzte ikerketa-batzordean, eta legegintzako batzordeetan kide bakarra duten taldeek, berriz, kide bat izanen dute. 
Laugarrena. Erabaki guztiak boto haztatuaren sistemaren bidez hartuko dira. Eledun bakoitzak, bere talde parlamentarioa zenbat foru parlamentarik osatzen duten, horrenbeste boto edukiko ditu batzordean.
Bosgarrena. Talde parlamentarioek 2025eko uztailaren 2ko 12:00ak baino lehen jakinarazi beharko diote Legebiltzarreko lehendakariari nor aukeratu duten batzordeko kide izateko.
Seigarrena. Ikerketa-batzordea 2025eko uztailaren 3an eratuko da, 10:00etan.
Zazpigarrena. Eratze-bilkuran, zeina Legebiltzarreko lehendakariaren buruzagitzapean eginen baita, batzordekideen artetik Mahai bat hautatuko da, zeina lehendakari batez, lehendakariorde batez eta idazkari batez osatuta egonen baita. Batzordeko Mahaiko kideak aldi berean hautatuko dira, boto haztatuko sistemaren bitartez. 
Hautaketa egin aurretik, bilkura berean aurkeztuko dira hautagaitzak, Lehendakaritzari zuzendutako idazki bidez. Izen bakar bat idazten ahalko da hautagaitzetan. Boto gehien lortu dituen pertsona lehendakari izendatua izanen da; boto-kopuruan hurrengoa den pertsona, lehendakariorde, eta boto-kopuruan hurrengoa den pertsona, idazkari. Berdinketa gertatuz gero bai lehendakari izateko bai lehendakariorde izateko, zaharrenaren alde joko da. Berdinketa idazkari izateko gertatzen bada, berriz, gazteena hautatuko da. Bozketa egin eta Mahaiko karguren bat bete gabe gelditzen bada, bi zaharrenak aldarrikatuko dira, hurrenez hurren, lehendakari eta lehendakariorde, baldin eta horiek badira bete gabeko karguak, eta idazkari, aldiz, gazteena.
Zortzigarrena. Ikerketa-batzordeak 2025eko azaroaren 30a baino lehen amaitu beharko ditu bere lanak, eta egun horretan onetsita egon beharko dute iristen dituen ondorioztapenek. Legebiltzarreko Mahaiak, Eledunen Batzarrak hala erabaki ondoren, epe hori luzatu ahalko du, Batzordeak eskatzen badu.
Bederatzigarrena. Ikerketa-batzordeak lanerako plan bat prestatuko du, eta zilegi izanen du beren baitako ponentziak izendatzea eta, Parlamentuko lehendakariaren bidez, eskatzea edozein pertsonak agerraldia egin dezan, hari entzute aldera. Deitzen den pertsonari gutxienez ere hiru egun lehenago jakinaraziko zaio zeri buruz eman behar dituen argibideak.
Hamargarrena. Batzordeak egiten dituen informazio- eta dokumentazio-eskaerei erantzuna eman beharko zaie Batzordeak berak kasu bakoitzean ezartzen duen epean. Informazioa edo dokumentazioa batzordeburuari helaraziko zaio zuzenean, eta hark berehala emanen die batzordekide diren foru parlamentariei.
Hamaikagarrena. 1. Batzordera agertzeko errekerimenduak zitazio fede-emaile bidez eginen ditu Parlamentuko lehendakariak, Erregelamenduaren 71.5 eta 72. artikuluetan ezartzen den moduan. Zitazio horretan hauxe jaso beharko da: 
a) Batzordeak zein egunetan hartu zuen kasuko pertsonaren agerraldia eskatzeko erabakia. Batzordearen xedearekin zerikusia duten gaietarako soilik eskatu ahal da agerraldia. 
b) Agerraldia eskatzen zaion pertsonaren izen-abizenak eta helbidea. 
c) Zein toki, egun eta ordutan agertu behar duen. 
d) Ohartarazpena, adieraztekoa ezen, agertzen ez bada, Zigor Kodearen 502.1 artikuluan jasotako desobeditze-delitua eginen duela. 
e) Agerraldian hizpide izanen dituen gaiak. Deitzen den pertsonari gutxienez ere hiru egun lehenago jakinaraziko zaio zeri buruz eman behar dituen argibideak.
f) Espresuki aipatuko da Konstituzioak aitortzen dituen eskubideak errespetatuko direla; bereziki, pertsonen intimitate eta ohorerako eskubidea, sekretu profesionalerako eskubidea eta kontzientzia-klausularakoa. 
g) Agerraldia hedabideei irekia izanen delako ohartarazpena. Halere, agerraldira deitutakoak batzordeari eskatu ahal izanen dio bilkura isilpekoa izan dadila, horretarako arrazoiak azalduz. 
h) Agertu behar duenak berari laguntzeko pertsona bat izendatzeko aukeraren jakinarazpena. 
2. Agertzeko errekerimendua funtzionario publiko bati egiten zaionean, zitazioaren kopia igorriko zaio hierarkian haren gainean dagoenari, jakinarazpen-ondorio hutsetarako. 
3. Errekerimendua agerraldiaren eguna baino hamabost egun lehenago jakinarazi beharko da, salbu eta batzordeak erabakitzen badu premiazkoa dela; kasu horretan, epea bost eguneko izanen da. Bilkura ez bada egiten agerraldia eskatu zaion pertsona ez delako bertaratu, berriz eginen zaio zitazioa handik hiru egunera agertzeko, edo handik egun batera, premiazkoa bazen. 
4. Agerraldia batzordeko mahaiak aldez aurretik ezarritako prozeduraren arabera eginen da, eta prozedura horren berri emanen zaio agerraldia egin behar duenari bere mintzaldia hasi baino lehen. Batzordeko Mahaiak, haren lanek irauten duten bitartean, zaindu beharko du errespetatzen direla pertsonen intimitaterako eta ohorerako, lanbide-sekreturako eta kontzientzia-klausularako eskubideak, bai eta gainontzeko konstituzio-eskubideak ere. 
5. Batzordearen aurrean hitz egin aurretik, batzordeko buruak gogora ekarriko dio Zigor Kodearen 502.3 artikuluan zer zigor ezartzen den Parlamentuko ikerketa-batzorde baterako deialdia jaso duen norbaitek lekukotza faltsua ematen duenerako.
6. Ikerketa-batzordeak erabaki ahal du pertsona adituen agerraldia eskatzea, batzordeak xede duen gaiari buruzko iritzia eman dezaten. Inguruabar hori esplizituki jaso behar da batzordearen erabakian. Erregelamendu honen 228. artikuluan ezarritako prozedurari jarraikiz eginen dute horiek agerraldia.
7. Agerraldira joatera behartuta dagoenari horren ondorioz sortutako gastuak ordainduko zaizkio, behar bezala justifikatu ondoren, Nafarroako Parlamentuaren aurrekontuaren kargura.
Hamabigarrena. Ikerketa-batzordearen lanek lehentasuna izanen dute Parlamentuaren gainontzeko jardueren aldean.
Hamahirugarrena. Iritsitako ondorioztapenak jasoko dira ikerketa-batzordearen irizpenean, eta irizpena Parlamentuaren Osoko Bilkuran eztabaidatuko da. Baldin eta boto partikularren bat badago, onetsitako irizpenari gehituko zaizkio, eta Parlamentuaren Osoko Bilkurari aurkeztuko zaizkio irizpenarekin batera, eztabaidatuak eta bozkatuak izan daitezen.
Talde parlamentario proposatzaileak eskatzen baldin badu, ezetsitako boto partikularrak ere argitaratuko dira Parlamentuko Aldizkari Ofizialean.
